
sþ. 474. Tillaga til þingsályktunar [185. mál]
um undirbúning byggingar þaraverksmiðju á Reykhólum og þangmjölsverksmiðju
í Flatey á Breiðafirði.

Flm.: Gísli Jónsson.

Alþingi ályktar að skora á ríkisstjórnina að láta nú þegar hefja undirbúning
að byggingu þaraverksmiðju á Reykhólum og þangmjölsverksmiðju í Flatey á
Breiðafirði. Stærð og gerð hvorrar verksmiðju sé ákveðin sameiginlega af rann-
sóknaráði ríkisins og Iðnaðarmálastofnun íslands með tilliti til hagkvæmustu
rekstrarafkomu samfara möguleikum á hráefnaöflun á Breiðafirði, enda sé þá höfð
hliðsjón af þeim upplýsingum, sem fyrir hendi eru um framleiðslu verðmæta úr
sjávargróðri.

Skal öllum undirbúningi, svo sem teikningum, verklýsingum, kostnaðaráætl-
unum og rekstraráætlunum. lokið fyrir 1. október n. k.

Kostnaður við undirbúninginn greiðist úr ríkissjóði.

Greinargerð.
Árlega standa þjóðirnar gagnvart nýjum vandamálum í sambandi við ört vax-

andi mannfjölgun í heiminum, bæði við að finna ný viðfangsefni og hitt, að fæða
og klæða fólkið og láta því í té nauðsynlegustu lífsþarfir. Um aldir sóttu menn mest
bæði lífræn og ólífræn efni til moldarinnar, en seinni tíma vísindi og tækni hafa
fært mönnum sönnun þess, að einnig haf og loft búa yfir miklum forða af því, sem
'lSS er nauðsynlegt til þess að viðhalda lífinu, og því leita menn nú meira og meira
í þessi forðabúr. Eitt slíkra verðmæta, sem segja má að ekki hafi verið hagnýtt hér
á landi að verulegu marki, er sjávargróðurinn.

Nágrannaþjóðir vorar, Norðmenn, Skotar og írar, hafa um alllangt skeið unnið
verðmæti í allstórum stíl úr sjávargróðri. og fer sú framleiðsla ört vaxandi í Noregi,
eins og sjá má af þeim fylgiskjölum, er fylgja með þessari þáltill., en þeirra upp-
lýsinga hefur Iðnaðarmálastofnun Íslands aflað að minni tilhlutun. Þá er og vitað,
að Japan hefur um langan aldur framleitt verðmæt efni úr sjávargróðri og að
Ameríkumenn hafa komið sér upp fljótandi verksmiðjum, sem afla hráefnis frá
hafinu og breyta því í verðmæta Vöru.



Rannsóknanið ríkisins lét fyrir nokkru athuga möguleika á því að afla hráefnis
hér við strendur landsins. Samtímis því athugaði það möguleika á þaravinnslu hér
á landi, og verkfræðingur hefur verið til dvalar í Noregi á vegum ríkisstjórnarinnar
til þess að athuga þar þessi mál. Við þá athugun, sem gerð var á öflun hráefna, kom
i ljós, að á Breiðafirði er gnægð þara og þangs, sem mundi ekki ganga til þurrðar,
þótt mikið magn væri tekið árlega, og að tiltölulega létt er að afla þess.

Þegar ríkissjóður á sínum tíma keypti jörðina Reykhóla, var m. a. ætlunin, að
þar yrði komið upp atvinnufyrirtækjum, sem tækju til meðferðar ný verkefni, þar
sem hægt væri að nota þann mikla jarðhita, sem þar er. Var þá m. a. haft í huga að
koma þar upp saltvinnslu, og liggja fyrir áætlanir um bæði stofnkostnað og rekstr-
arkostnað slíks iðjuvers. En ekkert hefur þó orðið úr þeim framkvæmdum, m. a.
vegna þess, að frekari rannsóknir hafa leitt í ljós, að aðrir staðir mundu heppilegri
ef ráðizt yrði í það að koma á saltvinnslu hér á landi. Hins vegar munu fáir eða
engir staðir á landinu hafa jafngóð skilyrði til að vinna verðmæti úr þara og Reyk-
hólar. Hráefnið er rétt við bæjardyrnar og hiti er þar takmarkalífill. Hér ber þvi
að gera fyrstu tilraun með vinnslu verðmæta úr þara og það svo fljótt sem verða má.

Um allan norðanverðan Breiðafjörð flýtur þangið í víðáttumiklum breiðum svo
að segja allt árið og þó mest síðari hluta vetrar, þegar ísa leysir af öllum fjörðum.
Er mjög auðvelt að safna því saman og flytja það á einn stað til þess að vinna úr
því mjöl til fóðurs. Væri Flatey á Breiðafirði langheppilegasti staður til þess að
reka slíka verksmiðju.

Með tilvísun til þessa hef ég leyft mér að bera fram þáltill. þess efnis, að ríkis-
stjórnin láti þegar undirbúa byggingu þaraverksmiðju á Reykhólum og þungmjöls-
verksmiðju í Flatey og að stærð þeirra og gerð verði ákveðin af þeim aðilum, sem
kunnugástir eru þessum iðnaði og mest hafa unnið að því að rannsaka frumskil-
yrði þess að koma honum á fót. Það er ekki höfuðatriðið, að hér sé farið mjög stórt
af stað, heldur hitt, að verksmiðjurnar verði sniðnar þannig, að þær geti borið
sig fjárhagslega. Og með þeim framkvæmdum, sem hér yrðu hafnar, væri sannað,
að Íslendingar geta breytt sjávargróðri sinum í verðmætustu verzlunarvöru og að
unnt er að nota sér þau auðæfi, sem í honum felast.

Norðmenn auka slíka framleiðslu árlega. Þeir láta fiskimjölsverksmiðjur sínar
starfa að því að breyta sjávargróðri í gull, þegar þær hafa ekki önnur hráefni að
vinna úr, á meðan við látum okkar verksmiðjur bíða starfslausar árum saman eftir
síld, sem ekki kemur. Þeir láta þúsundir manna safna þangi og þurrka það til hálfs
og selja það síðan verksmiðjunum til frekari vinnslu og bæta þannig verulega af-
komu margra manna. Við megum ekki fresta lengur framkvæmdum á þessu sviði
Iramleiðslumála. Sá undirbúningur, sem hér er ætlazt til að gerður verði, er ekki
fjárfrekur, en þegar honum er lokið, kemur til með að liggja fyrir, hver áætlaður
kostnaður er við framkvæmdirnar og hvaða leiðir verði heppilegastar til að koma
þeim í framkvæmd. Er þess því að vænta, að þáltill. verði samþykkt á þessu þingi.

FylgiskjaJ I.

IÐNAÐARMÁLASTOFNUN íSLANDS
Reykjavík, 9. marz 1956.

Herra Gísli Jónsson alþingismaður, Ægisgötu 10, Reykjavík.

Vegna samtals við yður s.l. desembermánuð um möguleika á þara- og þang-
vinnslu hérlendis, þá höfum vér skrifað íslenzka sendiráðinu í Osló og beðið það
um ýmsar upplýsingar um framleiðslu úr þessum sjávargróðri í Noregi. Hefur oss
nú borizt svar við bréfi voru, og sendum vér yður hjálagt afrit bæði af fyrirspurn
vorri og svari sendiráðsins. Enn fremur sendum vér yður afrit af bréfi frá sama
sendiráði, er skrifað var í nóvember 1954 og fjallar um sama efni.

Vér viljum fyrst vekja athygli yðar á því, að allýtarlegar rannsóknir og athug-
anir hafa verið framkvæmdar á síðari árum um hugsanlega vinnslu úr þara og þangi
hérlendis. Niðurstöður þessara rannsókna eru birtar í Fjölriti Rannsóknaráðs nr.
1, 2, 4, 5 og 6 frá 1954. Fjalla rannsóknir þessar aðallega um alginat-framleiðslu-
möguleika úr brúnþara, sem er sá sjávargróður hér við strendur, sem auðveldast
er að afla, annaðhvort með því að safna honum reglulega af sjávarbotni, t. d. í
Breiðafirði, eða með tínslu rekaþara.

Samkvæmt þessum skýrslum (nr. 2) yrði alginat-framleiðsla hérlendis mun
dýrari en í Noregi. Er þetta aðallega vegna hins háa verðlags á brennisteinssýru,
sem mikið er notuð við þessa framleiðslu (60% framleiðslukostnaðarins er verð á
kemikalíum). ÞÓ er talið í skýrslu nr. 6, að minnka mætti eyðslu á brennisteinssýru
töluvert með mun lengri suðu, og með því að nota ódýran hverahita til suðurmar
mætti lækka framfærslukostnaðinn, svo að verðið yrði líkt og það var í Noregi (20
-30 nkrjkg). Af bréfi sendiráðsins í Osló, dags. 29. febr. 1956, má sjá, að Norð-
mönnum hefur tekizt að lækka framleiðslukostnaðinn á alginati síðan 1954 um
50%, svo að verðið er nú um 15 nkrjkg. Af þessu má fljótlega álykta, að alginat-
framleiðsla hér á landi muni ekki vera samkeppnisfær að svo stöddu.

Auk framangreindra athugana gerði dr. Jón E. Vestdal bráðabirgðagreinar-
gerð árið 1948um það, hvar við strendur landsins sé helzt að finna verulegt magn
af þara og þangi. Athugun þessi var gerð með hugsanlega alginat-framleiðslu fyrir
augum.

Þá viljum vér einnig benda á, að í júlí síðastliðnum fór Hallgrímur Björnsson
efnaverkfræðingur á vegum Rannsóknaráðs ríkisins til Þrándheims til að sitja þar
vísindaþing (Second International Seaweed Symposium), er háð var í háskóla
borgarinnar og fjallaði um hagnýtingu sjávargróðurs. Hyggst Hallgrímur skrifa
skýrslu um mál þau, sem þar voru rædd, er hann fær senda fyrirlestrana af þing-
inu, en þeir hafa ekki borizt honum enn.

Einnig mun dr. Þorbjörn Sigurgeirsson vera að semja yfirlit fyrir Atvinnu-
málanefnd ríkisins um rannsóknir og athuganir, er gerðar hafa verið í sambandi
við hugsanlega vinnslu á þara og þangi hérlendis.

Til viðbótar við það, sem áður hefur komið fram i skýrslum um mál þetta,
viljum vér benda á, að ekki er útilokað, að nota megi brún þara til skepnufóðurs
eða til áburðar. Þurrkaður og malaður þari gæti verið ágætis fóðurbætir fyrir bú-
pening, ef hann væri notaður í hæfilegum skömmtum (10% af heildarfæðu).
Gildi slíks fóðurbætis byggist aðallega á því, hve hann inniheldur mikið af upp-
leysanlegum málmsamböndum. Sama máli gegnir um not hans til áburðar.

Framleiðslukostnaður slíks mjöls yrði lauslega áætlaður um 1000-1500 krónur
tonnið, sem er heldur hærra en í Noregi (45 nkrj100 kg). Væri ekki óhugsandi, að
nota mætti mjöl þetta til innanlandsnotkunar, ef bændum félli það vel og þætti
verðið hagstætt. Mjöl þetta hefur gefið góða raun sem skepnufóður og áburður bæði
í Noregi og Skotlandi, en í Skotlandi var söluverð mjölsins árið 1949 661 krjtonn.

Þá er og ekki ósennilegt, að neðst í þangbeltinu hér við land á um það bil 20
metra dýpi megi finna rauðþörungaplöntuna "Chondrus crispus", en úr þeirri
plöntu er unnið "karagerid". Efni þetta er bæði verðmeira en alginöt (áætlað um
30 nkrjkg), og auk þess ætti framleiðslukostnaður þess að vera lægri, ef völ er á
ódýrum hverahita, þar eð framleiðslan þarfnast ekki mikils af kernískum efnum,
en krefst hins vegar mikillar suðu. Meðfram allri norðurströnd Ameríku, Atlants-
hafsmegin, vex mikið magn af rauðþörungaplöntu þessari, enn fremur við stendur
Írlands, Skotlands og Noregs, og hefur hún í þessum löndum verið nýtt til kara-
geridframleiðslu. Eru því talsverðar líkur til, að planta þessi vaxi einnig við
strendur íslands, en mál það hefur lítið verið rannsakað, að því er vér bezt vitum.

Væri t. d. unnt að ná upp um 1000 tonnum á ári af þessum þörungi, mætti fá
um 100-150 tonn af karagerid, sem næmi að verðmæti tæpri milljón króna. CÍ
U. S. A. er söluverð á óþurrkuðum rauðþörungi um 2 e/Ib). Hér yrði að vísu ekki

um neinn stórrekstur að ræða, en fyrir megnið af framleiðslunni fengist erlendur
gjaldeyrir, þar eð tiltölulega lítið af erlendu hráefni er notað við framleiðsluna. Í

fljótu bragði virðist oss svo sem slíkur rekstur mundi geta borið sig og skilað auk
þess einhverjum hagnaði.

Oss væri mikil ánægja að hafa nánari samvinnu við yður um þetta mál, ef þér
óskið þess, og vonumst vér þá til að heyra frá yður þar að lútandi.

Virðingarfyllst,

IÐNAÐARMALASTOFNUN ÍSLANDS,

Loftur Loftsson,
efnaverkfræðingur.

Fy IgiskjaI II.
Reykjavík, 17. janúar 1956.

Islands Legasjon, Stortíngsgate 30, Oslo, Norge.

Vér höfum fengið fyrirspurn frá Gísla Jónssyni alþingismanni varðandi þang
og þaravinnslu í Noregi og Danmörku.

Oss er kunnugt, að ýmsar fiskimjölsverksmiðjur í Noregi taki á móti þara og
þangi til þurrkunar á þeim tímum, sem lítið er að gera hjá þeim, og er þetta þara-
mjöl annaðhvort notað sem kraftfóður, áburður eða sem hráefni í agar, alginsýru
(eða alginöt) eða carrageenin (karagerid).

Það, sem alþingismaðurinn óskar eftir að fá upplýsingar um, er eftirfarandi:
1. Hvort margar verksmíðjur í Noregi vinni eingöngu úr þara eða þangi,
2. Hvað mikið er framleitt af þang- og þaramjöli, og hve mikið af því er notað

til efnavinnslu (alginsýra o. s. frv.)?
3. Hvað er verðlagið í Noregi á síðustu árum (1954, 1955) á þurrkuðu þara- eða

þangmjöli, hreinsaðri algínsýru og karagerid?
Vér vonumst til, að yður takist að veita oss aðstoð við að safna þeim upplýs-

ingum, er vér þurfum á að halda til þess að vera færir um að svara á fullnægjandi
hátt fyrirspurn alþingismannsins.

Fylgiskjal III.

Virðingarfyllst,

IÐNAÐARMALASTOFNUN ÍSLANDS,
Loftur Loftsson,
efnaverkfræðingur.

SENDIRAÐ íSLANDS
Osló, 29. febrúar 1956.

Í bréfi, dags. 17. janúar þ. á., hefur Iðnaðarmálastofnun Islands farið þess á
leit, að sendiráðið útvegaði ýmsar upplýsingar um vinnslu þang- og þaramjöls og
efna úr því, ásamt upplýsingum um verð.

Þrátt fyrir viðleitni sendiráðs hefur ekki tekizt að afla þeirra upplýsinga, sem
spurt er um, nema að mjög litlu leyti, þar eð t. d. verksmiðjur þær, sem vinna efni
úr mjölinu, vilja engar upplýsingar gefa um t. d., hve mikið þær taka til vinnslu
o. s. frv.

Þær verksmiðjur, sem eingöngu vinna efni úr þara og þangi, eru þessar: A/S
Björn, Bergen, Algea Produkter A/S, Kristiansand, Protan, Drammen, Meisdals Bruk,
sem sendiráðið veit ekki hvar er staðsett.

Framleiðsla þang- og þaramjöls 1954 var, samkvæmt opinberum skýrslum, 2506
smál. Þessi framleiðslutala er þó ábyggilega allt of lág, því að mikið er tekið til
vinnslu, án þess að það komi nokkurs staðar á skýrslur. Hve mikið notað er til
efnavinnslu, er, eins og fyrr segir, útilokað að fá gefið upp.

Verðlag á þang- og þaramjöli hefur undanfarin ár verið óbreytt, n. kr. 45.00 pr.
100 kg f.o.h. verksmiðju. Alginsýra er ekki verzlunarvara, þar sem hún geymist ekki
sem slík. Úr alginsýru er unnið natrium-alginat, sem er af mjög mismunandi gæðum.
Hreint standard natrium-alginat mun kosta um n. kr. 15.00 pr. kg. Verð á karagerid
getur sendiráðið ekki fengið gefið upp.

Að öðru leyti vill sendiráðið vísa til bréfs síns frá 11. nóvember 1954 til Iðnaðar-
málastofnunarinnar.
í þessu sambandi vill sendiráðið einnig geta þess, að í nýútkominni bók, "Nord-

og Sör-Norsk Næringsliv", er að finna grein á bls. 95-107, eftir kjemiingeniör Arne
Haug, sem starfar við Instituttet for tang- og tareforslming í Norges telmisk-natur-
vitenskepelige Forskníngsrád. Greinina nefnir hann: "Kan vi utnytte váre tang- og
tareforekomster?" og fjallar hún um vísindalegar athuganir á möguleikum til vinnslu
hráefnisins og efna úr því. Á bls. 275-277 í sömu bók er einnig að finna frásögn af
þang- og þararáðstefnu í Þrándheimi í júlí 1955.

Sendiráðið mun á næstunni senda bók þessa til utanríkisráðuneytisins og vill
i því sambandi benda Iðnaðarmálastofnuninni á að fá bókina að láni þar, ef áhugi
er á að kynna sér efni greinanna nánar.

Þ. Thorlacius.
Iðnaðarmálastofnun Íslands.

Fylgiskjal IV.

SENDIRÁÐ ÍSLANDS
Osló, ll. nóvember 1954.

Með tilvísun til bréfs yðar, dags. 16. október þ. á., varðandi framleiðslu á
þörungamjöli hefur sendiráðið aflað eftirfarandi upplýsinga um þetta:
1. Um það bil 30 síldarverksmiðjur meðfram norsku ströndinni taka á móti þangi

og þara til vinnslu yfir sumar- og haustmánuðina. meðan þær ekki hafa önnur
verkefni. Sökum þess, hve vinnsluaðferðin er einföld, taka enn fremur einstaka
smærri fyrirtæki og nokkrir einstaklingar á móti þangi og þara til vinnslu.

2. Árið 195:~voru framleiddar 2804 smál. af þang- og þaramjöli, að verðmæti n. kr.
1 100 000.00.

3. Ekki er hægt að fá nákvæmar tölur um innanlandsnotkun á mjöli þessu, þar
sem framleiðsla fyrrnefndra smáfyrirtækja og einstaklinga er hvergi tekin með
í framleiðslutölum, en innanlandsnotkun má áætla um það bil 355 smáI. árið
1953. Söluverð á þangmjöli er nú um það bil n. kr. 45.00 pr. 100 kg f.o.b. Oslo.
Mjöl þetta mun notað sem kraftfóður. Þörungsmjölið mun hins vegar einungis
notað til vinnslu ýmissa efni úr því.

4. Árið 1953 voru fluttar út 2249 smál. af þangmjöli, að verðmæti n. kr. 778000.00,
sem þýðir ca. n. kr. 34.50 pr. 100 kg.

5. Við öflun hráefnisins eru notaðir bátar eða flekar, og þeir, sem taka það
upp, nota til þess stengur, sem hnífar eru festir á.

6. Hráefnið er að miklu leyti þurrkað úti. Það er þó að nokkru leyti eftir-þurrkað
í þurrkrúmi. áður en það er malað.

7. Úr karagenþangi framleiða Algea Produkter A/S í Kristiansand karagerid,
sem er "fortykningsmiddel", sem er notað talsvert mikið. A/S Pro tan í Drammen
og A/S Smith & Sön í Bergen framleiða alginsýru, sem m. a. er notað í plast-
iðnaðinn. Mest af þessari framleiðslu er þó flutt út, eða um það bil 300 smál.
Verðið er n. kr. 20.00-30.00 pr. kg.
Sendiráðinu er ekki alveg ljóst, hvort ofangreindar upplýsingar eru fullnægj-

andi fyrir yður, en af bréfi yðar var svo að skilja, að þér fyrst og fremst óskuðuð

5



eftir almennum upplýsingum um málið á þessu stigi. Sendiráð ið hefur reynt að
komast í samband við Þrándheimsskóla, en þar mun umrædd þörungarannsóknar-
deild cnn vera starfrækt. Sendiráð ið hefur ekkert svar fengið þaðan enn, svo að
óvíst CI', að það komi.

Hvað framleiðsluaðferð sjálfra efnanna úr þörungunum snertir, mun vera erfitt
að fá nákvæmar upplýsingar um. Sendiráðið mun þó að sjálfsögðu gera allt, sem
í þess valdi stendur, til að fá þær upplýsingar, ef óskað er.

Enn fremur ef einhverra frekari upplýsinga er óskað um mál þessi, er þess
beiðzt, að þér sendið sendiráðinu bréf með þeim spurningum, er þér óskið að fá
svarað, og mun það þá gera sitt bezta.

F. h. s.
Þ. Thorlacius.

Iðnaðarmálastofnun Íslands, Iðnskólahúsinu, Reykjavík.

